
              უახლესნი 

 

წლების განმავლობაში ვკითხულობდით ქიმიის სახელმძღვანელოებში: ქიმიური 

ელემენტების სისტემის ბოლო, მე-7 პერიოდი დაუსრულებელია. და აი, 

ახლადაღმოჩენილმა 118-ე ელემენტმა ეს პერიოდიც დაასრულა.  ამ სტატიაში 

მოგითხრობთ, როგორ წარიმართა ეს პროცესი.  

უახლესნი-ასე უწოდებენ  იმ 26 ახალ ქიმიურ ელემენტს,რომლებიც 1941 წლიდან 

დღემდე ატომბირთვული რეაქციებით აღმოაჩინეს. კვლევების წინაპირობა 

ხელოვნური რადიოაქტიურობის აღმოჩენა გახდა: "მოვა დრო, ხელოვნური 

რადიოაქტიური გარდაქმნებით განხორციელდება რეაქცია, რომელიც გავრცელდება, 

როგორც ზვავი და გამოანთავისუფლებს უზარმაზარ ენერგიას. ატომები ერთხელ და 

სამუდამოდ შექმნილად არ ჩაითვლებიან და არც საუკუნოდ დარჩებიან. 

ზოგიერთები ჯერ კიდევ არსებობენ, ნაკლებად გამძლენნი უკვე გაქრნენ. ისინი რომ 

ხელახლა აღმოაჩინოთ, ლაბორატორიაში ნეიტრონის ჭურვები უნდა გამოიყენოთ"-

ასე იწინასწარმეტყველა ახალი ელემენტების მომავალი  1934 წელს ფრედერიკ 

კიურიმ ნობელის პრემიის გადაცემისას წაკითხულ ლექციაზე. 

 მართლაც,  1941 წლიდან , ურანისა და თორიუმის ატომების ნეიტრონებით 

დაბომბვით დაიწყო ტრანსურანული ელემენტების (N=93-100) აღმოჩენის ხანა. 

დაბომბვის განხორციელებისთვის შეიქმნა რამდენიმე ბირთვული კვლევის 

ლაბორატორია:დუბნის ბირთვული კვლევების ინსტიტუტი რუსეთში, ბერკლის 

ეროვნული ლაბორატორია აშშ-ში კალიფორნიის უნივერსიტეტში და კვლევის 

ცენტრი გერმანიის ქალაქ დარმშტატში ჰესენის მიწაზე.ამ ლაბორატორიებში 

ზედიზედ აღმოაჩინეს ახალი ელემენტები, რომელთაც ტრანსურანულები უწოდეს. 

თითოეულის სახელწოდებისა და ქიმიური სიმბოლოს შესახებ გადაწყვეტილება 

მიიღო ფიზიკისა და ქიმიის საერთაშორისო კავშირების (იუპაფისა და იუპაკის) 

სამუშაო ჯგუფმა. შედარებით რთული აღმოჩნდა ტრანსფერმიული ელემენტების 

(N=101-118) სინთეზი.ამ ელემენტებს, როგორც მოსალოდნელი იყო, მაღალი 

რადიოაქტიურობა და მცირე ნახევრადდაშლის პერიოდი აღმოაჩნდა.სანამ 



მეცნიერები მათი მიღების შესახებ ინფორმაციას აზუსტებდნენ, ეს ატომები ხშირად 

აღარ არსებობდა. 

 

მოცემული სისტემიდან ჩანს, რომ ზოგიერთ ახალ ელემენტს ჯერ კიდევ არა აქვს 

სახელი, მაგრამ რომლებსაც სახელწოდება და სიმბოლო უკვე შეურჩიეს,  

"ნათლობისას" თითქმის ყველა ქვეყნის, კვლევის ცენტრისა და მეცნიერის ღვაწლი 

გაითვალისწინეს. ამიტომ თითოეული სახელწოდების უკან საინტერესო ისტორია 

იმალება: 

 

პირველ ორი ტრანსურანულ ელემენტის სახელი პლანეტა ურანის მოსახელე  

ელემენტ ურანის სახელწოდებამ განსაზღვრა. ურანის შემდეგი პლანეტების 

ნეპტუნისა და პლუტონის მიხედვით 93-ე ელემენტს ნეპტუნიუმი, 94-ე ელემენტს კი 

პლუტონიუმი ეწოდა. შემდეგი 96-109 ელემენტების სახელის დარქმევისას პატივი 

ქვეყანას (ამერიციუმი), ადგილს ( ბერკლიუმი, კალიფორნიუმი, დუბნიუმი, ჰესიუმი) 

ან  მეცნიერს (კიურიუმი,ეინშტეინიუმი, ფერმიუმი, მენდელეევიუმი, ნობელიუმი, 

ლოურენსიუმი, რეზერფორდიუმი, სიბორგიუმი, ბორიუმი, მეიტნერიუმი) მიაგეს. 



თითოეული აქ დასახელებული მეცნიერის ღვაწლის აღწერა ცალკე სტატიას 

საჭიროებს, ავღნიშნავ მხოლოდ რომ აშშ-ში სიბორგის ჯგუფის მეცნიერებმა თავის 

აღმოჩენილ 101-ე ელემენტს, რუსი ქიმიკოსის  საპატივცემლოდ მენდელეევიუმი 

უწოდეს, ხოლო რუსეთში აღმოჩენილ 102-ე და 104-ე ელემენტებს- ნობელიუმი და 

რეზერფორდიუმი.ასე ურთიერთობენ მეცნიერები. 

 სამეცნიერო ლიტერატურაში არის ცნობები  ბოლო 26 ახალი ელემენტის აღმოჩენის 

შესახებ.მაგიური რაოდენობის პროტონების შემცველი ბირთვების სინთეზისას 

ფიზიკოსებმა ივარაუდეს, რომ 114-ე ლემენტის ორმაგად მაგიური ბირთვი 

სუპერმაგიური (114პროტონი და 184 ნეიტრონი მთლიანად შეავსებდა ადგილებს 

ბირთვში) და სუპერმძიმეც უნდა ყოფილიყო. 114-ე ელემენტის შექმნის ისტორია 

გვაჩვენებს, რამდენად გამართლდა მათი ვარაუდი: 

დუბნის ლაბორატორიაში შექმნეს ციკლოტრონი, რომელშიც სინათლის ერთი 

მეათედი სიჩქარით ერთმანეთს უნდა დაჯახებოდა ჭარბი ნეიტრონების შემცველი 

კალციუმისა და პლუტონიუმის იზოტოპები. ცდისთვის საჭირო იყო 

ძვირადღირებული პლუტონიუმით დაფარული ფოლგა. როდესაც ამ ცდის შესახებ 

გაიგეს, აშშ-ს ლივერმორის ლაბორატორიის მეცნიერებმა რუს კოლეგებს 

უსასყიდლოდ დაუთმეს 20მგ პლუტონიუმი.(ასე ურთიერთობენ მეცნიერები). 

საკმაოდ გაძნელდა კალციუმის მძიმე იზოტოპის სინთეზიც- თვეები დასჭირდა 

ჭარბი ნეიტრონების ისე შერჩევას, რომ მათ დამატებას არ გამოეწვია ბირთვის დაშლა. 

და ბოლოს, 1 თვე დასჭირდა დეტექტორს 114-ე ელემენტის 1 ატომის 

დასაფიქსირებლად: 

 ატომმა მხოლოდ რამდენიმე წამს იარსება, მაგრამ მეცნიერთა სიხარულს საზღვარი 

არ ჰქონდა-ეს დრო 1000-ჯერ აღემატებოდა 113-ე ელემენტის სიცოცხლის 

ხანგრძლიობას. მეცნიერთა ვარაუდი გამართლდა, გზა 115-118 ელემენტების 

სინთეზისთვისაც გაიხსნა. ახალი ექსპერიმენტებიც წარმატებით დასრულდა. 

იუპაკსა და იუპაფს ისღა დარჩა, კომისიის სხდომები მოეწვია და   ახლადშექმნილი 

ელემენტისთვის პერიოდულ სისტემაში ატომური ნომერი, სახელწოდება და 

სიმბოლო დაემტკიცებინა. 



 ჯერ 110-112 ატომური ნომრის ელემენტების "ნათლობა" შედგა.გადაწყდა110-ე 

ელემენტს დარმშტატიუმი ეწოდოს(დარმშტატი ადგილია გერმანიაში, სადაც 

ბირთვული კვლევების ცენტრი მუშაობს), 111-ს რენტგენიუმი(რენტგენის სხივების 

აღმოჩენამ ბიძგი მისცა რადიოაქტიურობის აღმოჩენას), ხოლო 112-ს 

კოპერნიციუმი(კოპერნიკის ნაშრომმა "ციურ სხეულთა მიმოქცევის შესახებ" 

გადატრიალება მოახდინა მეცნიერებაში  და საფუძვლად დაედო ფიზიკის 

განვითარებას. 

 კავშირის ბოლო სხდომაზე საზეიმოდ აღინიშნა, რომ მე-7 პერიოდი უკვე 

დასრულდა, მაგრამ ახალი ელემენტებიდან მხოლოდ ორის-114 და 116 ატომური 

ნომრის ელემენტები "მოინათლა", დანარჩენი დროებით სახელის გარეშე დარჩა და 

ატომური ნომრით მოიხსენიება. 

 

გადაწყდა, 114 ელემენტს ფლეროვიუმი ეწოდოს (გიორგი ფლეროვის 

საპატივცემლოდ,რომელიც ხელმძღვანელობდა კვლევებს რუსეთში დუბნის 

ლაბორატორიაში, 116-ს კი- ლივერმორიუმი ( აშშ-ში ლოურენს ლივერმორის 

ეროვნული ლაბორატორიის  საპატივცემლოდ). 



 

 

 ყველა ურანის შემდეგმდგომი 26 ხელოვნურად მიღებული მძიმე ელემენტი 

რადიოაქტიურია და გარკვეულ დროში იშლება. რაც სუპერმძიმეა ატომი, მით 

ნაკლებია მისი სიცოცხლის ხანგრძლიობა. მაგ. თუ 93-ე პლუტონიუმის 

ნახევრადდაშლის პერიოდი მილიონი წლებია, მე-100 მენდელეევიუმის -თვეები, 114-

ე ფლეროვიუმის- რამდენიმე წამი, 116-118 ატომური ნომრის მქონე ელემენტების-

მილიწამებია.(უფრო სრულად ზემძიმე ელემენტების შესახებ იხილეთ "NATIONAL 

GEOGRAFHIC" -ის 2013 წლის მაისის ნომერში). 

 რატომ  არ დაარქვეს სახელი 115-ე ელემენტს? ამ ელემენტის სინთეზის შესახებ 

ინფორმაცია იუპაკს რამდენიმე კვლევის ცენტრმა მიაწოდა. 2015 წლის  ზაფხულში 

იუპაკმა განაცხადა, რომ სამუშაო ჯგუფმა მოამზადა მოხსენება 113, 115, 117 და 118 

ელემენტების შესახებ. 2015 წლის 30 დეკემბერს იუპაკმა ოფიციალურად აღიარა 115-ე 

ელემენტის არსებობა და აღმომჩენის პრიორიტეტი დუბნისა და ლივერმორის 

ლაბორატორიებს მიაკუთვნა.ასე რომ, მის "ნათლობამდე" ცოტა დრო დარჩა. 

პრობლემა იყო 113-ე ელემენტის პირველაღმომჩენის დადგენაც.აქ  პრეტენზიას 

დუბნა-ლივერმორისა და იაპონელი ფიზიკოსის ნიშინის რიკენის ცენტრის 

თანამშრომლები  აცხადებდნენ. 2015 წლის დეკემბერში იუპაფმა პრიორიტეტი 

იაპონელებს მიაკუთვნა. პირველად, ელემენტების ისტორიაში, აზიელი ფიზიკოსები 

იმსჯელებენ, რა უწოდონ 113-ე ელემენტს-იაპონიუმი, რიკენიუმი თუ ნიშინიუმი, 

შემდეგ მათ სურვილს იუპაფსა და უიპაკს მიაწოდებენ დასამტკიცებლად. 

 

 

დადგენილია 117 და 118 ზემძიმე ელემენტების აღმოჩენის ფაქტი  და მათი 

პირველაღმომჩენი დუბნა-ლივერმორის ერთობლივი ჯგუფი. 2010 წლიდან დღემდე 

117-ე ელემენტის სულ 15 ატომია მიღებული, 118-ის კი 3-4. 118-ე ელემენტი 

ასრულებს მე-7 პერიოდის p ბლოკს,აქვს ელექტრონული ფორმულა 5f146d107s27p6, არის 

დღეისთვის ყველაზე დიდი მასის და ატომური ნომრის სინთეზურად მიღებული 

ქიმიური ელემენტი. აღმომჩენთა რუს-ამერიკულ ჯგუფს ისღა დარჩა, ერთმანეთთან 

შეთანხმდნენ და ისე მიაწოდონ იუპაფსა და იუპაკს მათ მიერ აღმოჩენილი 

ელემენტების ოფიციალური სახელები. 

 26 ახალი ქიმიური ელემენტი-ასეთია 1941 წლიდან დღემდე მიღწეული შედეგი. 

ახალი ელემენტების აღმოჩენის ისტორია სრულყოფილი არ იქნება ამერიკელი 

მეცნიერის გლებ სიბორგის და მისი ჯგუფის დამსახურების აღნიშვნის გარეშე. 26-

დან 9 ელემენტი-94, 95, 96, 97, 98, 99, 100, 101, 103 ატომური ნომრებით სიბორგის 



ჯგუფის აღმოჩენილია. ნობელიუმის აღმომჩენის პრიორიტეტი იუპაკმა რუსებს 

მიაკუთვნა, მაგრამ სიბორგის ჯგუფს შეემატა 103-ე ლოურენსიუმი. 

 

 

 ამიტომ ამერიკელ მეცნიერთა ჯგუფის მიერ 1974 წელს აღმოჩენილ 106-ე ელემენტს 

იუპაკის გადაწყვეტილებით, გლებ სიბორგის საპატივცემლოდ, სიბორგიუმი ეწოდა. 

მე-7 პერიოდი შევსებულია.  

ახლა მეცნიერები იმაზე ფიქრობენ,როგორ "გამოიჭირონ " 119-ე, 120-ე ან 126 ზემძიმე 

ელემენტების ატომები და თუ  ისინი მართლაც შექმნეს, სად იქნება მათი ადგილი 

პერიოდულ სისტემაში. 

 დაემატება სისტემას მე-8 პერიოდი? 

 დაემორჩილება ახალი ელემენტები პერიოდულობის კანონს? 

 კიდევ რამდენი ელემენტის შექმნა შეიძლება? აქვს ელემენტების სისტემას ზედა 

ზღვარი? 

კითხვები ბევრია. კვლევები გრძელდება 

 

 

 

 




